
	СҮҮЛЭНХҮҮ САНДАРЧ БЭЛЭГ ЦУГЛУУЛАВ

	 

	Тэр нэг өглөө утсан харилцуурын жингэнэх дуу Сүүлэнхүүг нойроос сэрээлээ.

	— Байна уу? Байна уу?

	— Байна. Сүүлэнхүү байна, хэн бэ?

	— Гаргантьюа Пантюгрюэль байна. Сүүлэнхүү минь, африкийн өнчин жаалууд идэх юмгүй өлбөрч үхлээ гэж алтан хараацайгаар захиа ирүүлжээ. Тэдэнд туслах хэрэгтэй байна.

	— Тэдний аав, ээж яасан юм бол?

	— Аав ээжийг нь хар арьстай байж, цагаан арьстантай адилхан ажлын хөлс нэхэж жагсаал хийлээ гэж тэндхийн хаан уурлаж гэнэ. Тэгээд хөөрхий нөгөө хар арьстнуудын заримыг далайд живүүлчихсэн юм гэнэ.

	— Эцэг эхээсээ өнчирч хоцорсон жаалуудад би заавал тусална гэж Сүүлэнхүү андгайллаа. Нэг мэдсэн чинь Сүүлэнхүү дэгдэн гүйж явлаа. Түүний хөл газар хүрэхгүй шахам хурдална. Тэр эхлээд жимсний цэцэрлэгт очлоо. Жимсчдэд хандаж Африкийн өнчин жаалуудад туслахыг уриалав. Жимсчид толгой дохиод сагс дүүрэн алим авчирлаа. Дараа нь ногооны газар очлоо. Ногоочид шуудай дүүрэн улаан лооль, өргөст хэмх өглөө. Чихэр боов хийдэг ажилчид том жижиг янз бүрийн бялуу, үзэмтэй бин таваг тавгаар барилаа. Африкийн өнчин жаалуудыг хүн болгон өрөвдөх учир Сүүлэнхүүгийн явах ажил амархан бүтлээ. Нүд ирмэхийн зуур л баахан бэлэг ачсан онгоцоор Сүүлэнхүү үүлний дээгүүр хөвж явлаа.



	




	НИСЭХ ОНГОЦ ОЙН ЦООРХОЙД БУУВ

	 

	Африкийн тэр оронд баян хүн юм болгоны эзэн ажээ. Тариан талбай, гол горхи, уул хад, за тэгээд дэлгүүр мухлаг, кино театр, цирк, сургууль цөм баячуулынх билээ. Автомашины зам, нисэх буудал ч баян эзнийх юм.

	Сүүлэнхүү замдаа олныг бодож явлаа. Нисэх онгоцоо хаана буулгах, өнчин хүүхдүүдийг яаж олох, хааны цагдаад хэрхэн мэдэгдэлгүй бэлгээ хүргэх арга сүвэгчлэх ажээ. Хааны хотын бараа өндрөөс олон жижиг хар, цагаан, шар шоо мэт харагдсанаа доошлох тутам гудамж талбай, байшингуудын цамхаг улам тодорлоо. Хааны агаарын харуулынхан Сүүлэнхүүгийн онгоцны зүг дурандаж:

	— Тэр юу вэ?

	— Сансрын хөлөг байх.

	— Биш, биш.

	— Сугар гарагийн хөлөг байлгүй.

	— Хаанаас даа.

	— Солир харвасан байх.

	— Сөнөсөн од ингэж удаан явах уу?

	— Нээрээ хаанаас удаан яваа аж дээ.

	— Харийн орны тагнуулын онгоц биз.

	— Тийм, тийм.

	— Тэгвэл түгшүүрийн дохио өгье.

	— Тэг, тэг.

	— Нисэх буудлыг хаагаарай.

	— Хаанд юу гэж айлтгах вэ?

	— Дайсан өдөөн хатгаж байна гэхгүй юу. Ийм яриа радиогоор сонссон Сүүлэнхүү нисэгчид «Онгоцыг өтгөн ой руу эргүүл» гэжээ. Тэр үед «Дайсны тагнуулын онгоц хил нэвтэрлээ» гэсэн мэдээ аваад хааны нүд орой дээрээ гарч:

	— Армийг бушуухан хөдөлгө гэж сүртэйгээр зарлиг буулгалаа. Генералууд сандран хойно урдаа орон гүйлдэж, бие биеийн хөлд тээглэн унан тусаж, хаалгаар гарахдаа чихцэлдэн цэргийн анги ангийнхаа зүг одов. Түдэлгүй нөгөө онгоц үзэгдсэн замаар эхлээд хуягтууд гарч ирлээ. Дараа нь танк үзэгдэв. Их буу чирсэн машин хурдаллаа. Агаараас эсэргүүцэх их буучид дуран авайгаа тэр зүг чиглүүллээ. Пуужин хүртэл айсуй.

	Сүүлэнхүү ойн цоорхой хараад тэнд онгоцоо буулга гэж нисэгчид дохио өгөв. Ашгүй, ойн цоорхойд онгоц эсэн мэнд газардлаа. Генералууд гэнэт гарч ирсэн онгоцыг барьж чадалгүй алдсандаа балмагдаж хаанд юу ч гэж айлтгалгүй өнгөрцгөөв. Сүүлэнхүү нисэгч хоёр дал модны навч цуглуулж онгоцыг хучиж хэнд ч харагдахгүй болгов. Тэгээд Сүүлэнхүү нисэгчийг онгоцны дэргэд үлдээгээд өөрөө хот байгаа зүгийг чиглэн зөрөг замаар одлоо. Тэр хар хурдаараа гүйж явав. Хөөрхий өнчин ядуу, өлсгөлөн жаалуудыг цаг алдалгүй аврах гэж Сүүлэнхүү яарчээ. Гэнэт тэнгэр дуугарах шиг хачин чанга чимээ гарлаа. «Бороо орох нь ээ» гээд Сүүлэнхүүг дээшээ харахад тэнгэр үүлгүй цэлмэг байв. Тэр ийш тийшээ ажиглалаа. Тэгтэл битүү ширэнгэ дундаас аймшигт том бар амаа ангайн хүрхэрсээр гарч ирлээ. Сүүлэнхүү айж бутны цаана нугдайн хэвтэв. Бар түүнийг анзаарсангүй өнгөрөв бололтой.

	Харин толгой дээрээ том далбагар навч унахад цочсон Сүүлэнхүү хажуу дахь гадил жимсний модонд зүүгдсэн сармагчин тэгж өдөж маяглаж байгааг харлаа.

	— Сармагчин гуай та намайг хотод хүргэж өгөхгүй юу? гэж түүнээс Сүүлэнхүү эелдгээр гуйв.

	— Хотын захад хүргэж бололгүй яах вэ. Хот дотор орж болохгүй. Цагаан арьстнууд мэдвэл биднийг барьж аваад торонд суулгана. Ингэхэд чи чинь хэн гэгч вэ?

	— Би үлгэрийн баатар Сүүлэнхүү байна.

	— Ачит эмч доктор Ай Ёог танина биз?

	— Танилгүй яах вэ. Доктор Ай Ёо гуай бид хоёр анд нөхөд шүү дээ.

	— Аа тийм үү. Тэгвэл би чамд тусална аа. Чи миний нуруун дээр суу. Сайн бариарай. Ойчив оо гэв.

	Сармагчин модноос модонд үсрэн дүүлж, заримдаа газраар дөрвөн хөллөн хурдална. Сүүлэнхүү бөх сууж, сайн барьсан тулдаа л унахгүй тэсэж явлаа. Огцом огцом үсрэхэд Сүүлэнхүүгийн толгой дүйрэх бөлгөө.


ХАР ЖААЛЫГ АВАРСАН НЬ

	 

	Сармагчин их хотын захын ойд Сүүлэнхүүг орхиод:

	— За ингээд энэ зөргөөр ороод баруун тийшээ эргэтэл зам тааралдана. Тэр зам таныг хүрэх гэсэн газарт чинь хөтөлнө. Баяртай гэлээ. Сүүлэнхүү ч:

	— Сармагчин гуай гялайлаа. Ойдоо эсэн мэнд буцаж очоорой гээд гараараа даллав.

	Хааны хот үнэхээр их хөлийн газар ажээ. Машин тэрэг сүлжилдэж, гудамжид жимс чихэр зарсан худалдаачид хашхиралдан, хүн үймсэн талбай, өргөн чөлөө дайралдана.

	Сүүлэнхүү энд нэг этгээд дэг журам байхыг ажиглав. Юу гэвэл, гудамжийн нэг талаар дандаа цагаан арьстай хүмүүс, нөгөө талаар нь хар арьстай хүмүүс явна. Ямар хачин юм бэ? Үгүй ээ, бас энэ халууныг яана аа, хамаг биеийн хөлс гараад цамц нэвтэрчихлээ гэж Сүүлэнхүү амандаа үглэж байв. Гэтэл:

	— Хүүе тэр хар арьстай зулбасга яагаад хориотой замаар явав. Зогсоорой! гэсэн бархираа дуу түүнийг сочоолоо. Эргэж харвал буржгар үстэй хөл нүцгэн хар жаалыг шонхор улаан хамартай цагдаа хөөж ирэв. Цагдаа хар жаалыг резин ташуураар ороолгон ороолгон алдана. Хар жаалыг хариугүй гүйцэгдэхийн даваан дээр Сүүлэнхүү цагдаагийн хөлөөс тэврээд авлаа. Хар эрчээрээ уухилан гүйж явсан цагдаа нүүрээрээ харуулдан унав. Тэр эр ярвайн ёолсоор босож:

	— Ямар гайтай юм газрын хаанаас гараад хөлд тээглэчих вэ? Хацар шалбарчихлаа. Эмчид очихоос доо. Муу хар зулбасгатай дараа дайралдах вий. Ухаан алдаж унатал чинь ороолгоно, гайгүй гэж хөмхийгөө зуун хазганан гэлдрэв.

	Гудамжид түшүүлж тавьсан зарлалын ард нуугдсан Сүүлэнхүүг нөгөө цагдаа ажигласангүй өнгөрчээ. Хар жаал ч газрын ангалаар орсон юм шиг алга болов.

	Сүүлэнхүү цагдааг холдсон хойно эргэн тойрныг ажиглана. Хар жаал нүд ирмэхийн зуур хаашаа далд оров оо? Сүүлэнхүү бүр гайхлаа. Тэрхэн хоромд нэг хүний булиа гар түүнийг өргөж аваад сугандаа хавчууллаа.

	— Тавиач дээ, намайг тавиач дээ гэж Сүүлэнхүү алдуулах гэж тийчилсэн боловч тэр хүн сугандаа улам лав хавчуулав.

	Ямар ч гэсэн учир нь олдох байх. Хар жаалыг аюулаас аварснаас хойш яах вэ гэж бодоод Сүүлэнхүү дахиж дуугарсангүй.



	




	ЭРХ ХҮҮХДИЙН ГАРТ ОРОВ

	 

	— Сүүлэнхүүг сугандаа хавчуулсан гонзгой царайтай, хянган хамартай, буурал толгойдоо бүрх малгай тавьж, нүдний шил зүүсэн өндөр хүн гоёмсог төмөр хашааны хаалгаар орж, хоёр давхар цагаан байшингийн үүд чиглэн өндөр довжоо өгсөв. Хаалга нээгдмэгц өмнөөс нь тав орчим насны эрэгтэй хүүхэд гүйж ирээд өндөр хүнийг тэврэн авч:

	— Өвгөн аав аа, над юу авчрав гэж шалгаав.

	— Өвөө нь чамд энэ гээд Сүүлэнхүүг гар дээрээ өргөж, харууллаа.

	— Ямар гоё хүүхэлдэй вэ. Алив надад, надад гэж өгөхийн хооронд чарлав.

	Сүүлэнхүү таг дуугүй байлаа. Үлгэрийн баатар намайг хүүхэлдэй гэж андуурч л байг. Оргоно доо гайгүй гэж тэр дотроо бодов. Нөгөө цагаан арьст жаал Сүүлэнхүүг барьж аваад чихнээс нь мушгиж үзэв. Тэгэхэд Сүүлэнхүүгийн нүднээс гал бутрах шиг боллоо.

	— Хүүе, Том, Томоо! Хар арьстай илжиг чинь хаачив аа? гэж цагаан арьст жаалыг хашхирахад гартаа шүүр барьсан бужгар үстэй арав орчим насны хүүхэд гүйж ирэв.

	— Миний хүүхэлдэйг хар аа. Том оо! Май бариарай гээд түүн рүү шидлээ. Сүүлэнхүү агаарт нисэх мэт хөөрөөд Томын хүзүүгээр тэвэрч авах зуур:

	— Намайг хүүхэлдэй гэж битгий бодоорой. Би үлгэрийн баатар Сүүлэнхүү байна. Алс холын номын орноос хар арьст жаалуудад бэлэг авчирсан. Эндээс л бушуухан зугтъя гэв. Том инээмсэглэн толгой дохилоо.

	— Том чи миний хүүхэлдэйг гар дээрээ яагаад удаан байлгаад байгаа юм бэ. Нааш нь шид, хурдал! гэж дороо дэвхцэн орилов. Том аргагүйн эрхэнд Сүүлэнхүүг газарт буулгалаа. Цагаан арьст жаал:

	— Чи муу хүүхэлдэй, яагаад надад гүйж ирсэнгүй гэж Сүүлэнхүүгийн толгой руу хэд хэд цохив. Тэгээд өшиглөж хана мөргүүлээд:

	— Ийм өөдгүй хүүхэлдэйгээр тоглохгүй гээд гүйгээд явчхав.

	Сүүлэнхүү юу ч дуугарсангүй. Хэрэв ганцхан удаа л ёо гэсэн бол Сүүлэнхүүгийн байдал шал өөрөөр эргэж түүнийг амьд хүүхэлдэй гэж мэдээд хатуу хараанд байлгах байсан биз ээ. Магадгүй, торонд ч оруулах юм билүү. Тасалгаанд нам гүм. Том хоёр шанаа руугаа хөлсөө гоожуулан царс модон шал зүлгэнэ. Том найман настайдаа эцэг эхгүй өнчин хоцорчээ. Тэгээд зоогийн газрын аяга таваг цэвэрлэж, хоолны шавхруу олж идэж дөнгөн данган өл залгаж явжээ. Гай газар дороос, гахай модон дотроос гэгчээр нэг ноёны таягт тээглэж ойчихдоо тэвэрч явсан хэдэн тавгаа алдаж хагалсны учир эзэндээ хамраараа цус садартал алгадуулаад тэндээс хөөгджээ.

	Тэгээд хэдэн сар ажил эрж гудамжаар тэнүүчилсэн билээ. Нэг өдөр Том одоогийн өндөр эзэнтэйгээ тааралдаж, тэдний байшин цэвэрлэж, ийш тийш юм зөөж, эзэгтэйн гар хөлийн үзүүрт зарагдаж хоногт таваг дундуур ногоотой шөл, зүсэм талх олж идэх болжээ.

	Том сургуульд орж ер үзээгүй болохоор бичиг үсэг үл мэднэ. Түүнийг энэ гэрт цөм нүд үзүүрлэдэг юм. Цагаан арьст жаал хүртэл,

	— Муу хар, муу хар илжиг зайл, зайл гэж үе үе хөөнө.

	Том ядарч эцтэлээ ажил хийгээд шөнө орой болсон хойно шалан дээр унтана. Тэр гай зовлонгоо хүнд ярьснаас үхсэн дээр гэж үздэг хүү билээ.

	Цагаан арьст жаалыг байхгүйд Сүүлэнхүү Том хүүд:

	— Харанхуй болохоор хоёулаа эндээс оргож ойд очъё гэв.

	— Өнөө шөнө манай хар жаалууд цагаан арьст хүүхэд сурдаг сургуулийн манаачийг унтсан хойно тэр байшингийн хонгилд цуглана. Ойд очиж амжихгүй байх гэхэд Сүүлэнхүү:

	— Олон хүүхэд цуглах тусмаа сайн. Би тэдэнд авчирсан бэлгээ түгээнэ гэж өгүүлэв.



	




	ХАР ЖААЛУУДЫН ЦУГЛААН

	 

	Цагаан арьст жаал хүүхэлдэйтэйгээ цуг унтана гээд Сүүлэнхүүг өвөртөлж хэвтэв. Бүхэл өдөржин ердөө л хүүхэлдэй юм шиг хөдлөхгүй байж, амьд гэдгээ мэдэгдэхгүй байх гэдэг багагүй тэсвэр шаардаж байлаа.

	Гудамжид хүн амьтны хөл татарч, сүүлчийн хүн зөөдөг тэрэг явж өнгөрлөө. Цагаан арьст жаалыг өндийж харвал дуг нойртоо хурхирч байв. Сүүлэнхүү сэмээрхэн гулгасаар орноос буулаа.

	Үүдний хажууд шалан дээр Том инээмсэглэн нойрсоно. Хөөрхий тэр хүү зүүдэндээ л аз жаргалыг амсах мэт. Сүүлэнхүү Томын гараас аяархан татлаа. Том цочиж давхийн босоод,

	— Таг унтчихаж, одоо цуглаан эхэлчихсэн байгаа даа гэв. Тэр хоёр өлмий дээрээ гишгэсээр хаалгаар гарч одлоо. Эзний шар нохой замд дайралдаж архирсан боловч Томыг таньж тэднийг зүгээр өнгөрөөв. Сүүлэнхүү Том хоёр хурдан гүйсэндээ амьсгаадсаар хонгил руу орвол хар арьст хүүхдүүдийн удирдагч Жон нөхдийгөө тойруулж суулгаад юм ярьж байлаа.

	— Бид ч бүр хэцүүдлээ. Ээж аавын сураг ч алга. Жаба хүүг хар. Хот дотор байдаг улаан лоолийн хүлэмжид хэдэн сар ажиллалаа. Жаба улаан лоолийн бут уяж хатаадаг урт шургаагийн хальс хусдаг. Зарим өдөр 200 хүртэлх шургааг цэвэрлэж үзжээ. Нэг ч удаа хөлс авсангүй. Дөнгөж гол зогоож байна. Турсныг нь хар л даа. Жаба яс арьс болжээ. Бид ч Жабагаас дээр юм алга. Ингэхлээр бүгдээрээ хааны хотоос оргож ойд очиж амьдаръя. Тэнд сургууль ч байгуулна. Энэ санал ямар вэ, нөхөд өө! гэхэд хар арьст жаалууд:

	— Зүйтэй, зүйтэй гэж шуугилдав.

	Том хар арьст хүүхдүүдийн удирдагч Жоны дэргэд очиж нэг юм хэлэв. Жоны нүд баяртайгаар гялалзан:

	— Бидэнд алс холын номын орноос бэлэг ирсэн байна. Үлгэрийн баатар Сүүлэнхүү гэгч тэр бэлгийг авчирч, хааныханд булаалгахгүйн тулд ойд нуужээ гэв. Хар жаалууд Сүүлэнхүүд талархлаа илэрхийлж инээлдэн алга ташив.

	— За ой руу явцгаая. Хотоос тун чимээгүй болгоомжтой гарахгүй бол хааны цэрэг, цагдаа биднийг дор нь барьж аваад шоронд хийчихнэ шүү гэж өнөөх Жон анхаарууллаа. Жон бол бусдаас арай ахмад, биеэр том, өширсөн ширүүн харцтай хүүхэд билээ. Тэр хар арьст хүү Сүүлэнхүү рүү инээсээр хүрч ирээд,

	— Чи өнчин биднийг ёстой баярлууллаа гэж хэлээд гараас нь хөтөлж явлаа.

	— Хар арьст хүүхдүүдийг хотоос гарч ойн захад хүрэх үед үүр манхайтал цайж, тахиа энд тэнд го-го-го-го- го-го, го-го-го, го-го-го, го-го-го гэж орилолдож эхэллээ.


ХААН ЦАРАЙГАА МИНЧИЙЖ УЛАЙТАЛ УУРЛАВ

	 

	— Хүүе Том, Том оо! Хар арьст новш чинь өдий хүртэл илжирч байдаг юм байх даа гэж эзэн авхай гэрийнхээ эрээн халаадыг явуут бүслээд:

	— Чамайг даа, чихийг чинь тас мушгия гэсээр унтлагынхаа өрөөний хаалгыг хага саван гарав.

	— Ян, Ян! гэж нөгөө хүүхэн нөхрөө дуудаад:

	— Заяагүй хар арьст чинь оргочхож гэлээ. Тэр үед:

	— Миний шинэ хүүхэлдэй алга гэж хүүхэд нь бархиран уйлав. Мэл гайхаж, цэл хөхөрсөн Ян дэмий л мөрөө хавчиж:

	— Хар арьст турсага чинь хүүхэлдэй аваад тонилж л дээ гэж ярвайлаа. Ян хар арьст жаалыг эрж олохоор гудамжид гараад хажуу айлынхаа хүнтэй тааралдав.

	— Смит, чи чинь ийм эрт хаа хүрэх нь вэ?

	— Ялихгүй эрэл хийх боллоо. Манай зарц негр жаал алга.

	— Чи бид хоёр мөн таарч дээ. Манай хар арьстай зулбасга бас байдаггүй шүү гэв. Хоёр хөршийг нийлээд цааш алхтал гурав дахь эзэн дайралдаж бас л хар арьст жаалыг эрж явав. Ингэсээр хар арьст зарц нараа эрсэн эзэд хотоор дүүрсэн билээ. Тэд одоо яах вэ гэцгээв. Ян нэг өндөр тавцан дээр гарч:

	— Энэ ялихгүй хэрэг биш ээ. Эздийнхээ өмнөөс зарц нар босож байгаа ноцтой явдал. Хаанд уламжилж, цэрэг зэвсэг дайчлан хар арьст жаалуудыг олохгүй бол хожим амаа барьж гэмшээд ч барахгүй юм болно гэхэд.

	— Тийм, тийм.

	— Хаанд айлтгая гэцгээгээд бүгд хааны ордон тийш зүглэв. Олны шуугианаар хаан, хатан хоёр орноосоо дээшиллээ. Хааны зарц хар арьст жаалууд бас хэдийн зугтаж найзуудтайгаа нийлжээ. Хаан золгүй мэдээ сонсож, нүдээ бүлтийлгэн аахилж, царайгаа минчийж улайтал уурлаж:

	— Цагдаа ноход юугаа хийж дэмий хэвтэж байсан юм бэ? Тэднийг хар жаалуудын мөрөөр хөөлгө! гэж хашхирав. Хааны баруун гарын түшмэл:

	— Цагдаа ноход арай л барахгүй байх. Тэд зэвсэглэсэн байвал яана. Армийг хөдөлгөсөн дээр гэж хааны чихэнд шивгэнэлээ. Хаан зөвшөөрсний тэмдэг болгож толгой дохив.


ХААНЫ ЦЭРГҮҮД СҮЙРЭЛД ОРОВ

	 

	Хааныхныг сандралдаж ийш тийш гүйлдэж байх хооронд хар арьст жаалууд ойн гүнд орж амжсан байлаа. Тэдний мөрөөр эхлээд цагдаа нохдыг оруулав. Ноход хэл амаа шилэмдэн хуцалдаж мөр шиншлэн гүйнэ. Хот эргэн тойрон далай, халуун орны битүү ширэнгэ ойгоор хучигдсан тул хар арьст жаалуудыг аль зүг зугтсаныг мэдэхэд бэрх ажээ. Тагнуулын нисэх онгоц хүртэл нислээ. Онгоц хэдэнтээ годройтож, хэдэнтээ дээш хөөрч өндөр авснаа ой модыг шүргэх шахам нисэв. Хүнд тустай Дельфин1 гэгч амьтан хар арьст жаалуудыг тэр шөнө эздээсээ зугтсаныг мэдэж байлаа. Урьд өдөр нь Жон хэмээх хар арьст хүүхдүүдийн удирдагч далайн усанд умбан шумбаж явахдаа Дельфинтэй тааралдаж хамаг зовлонгоо түүнд ярьжээ.

	Цагаан арьст эздийн гарт зовж байгаа хар хүүхдүүдийг Дельфин өр зүрхнээсээ хайрлаж, нүднээсээ нулимс асгаруулсан бөлгөө. Тэгээд өглөө онгоц нисэхэд хар арьст жаалуудыг дээрээс тагнаж олох гэж яваагаас зайлахгүй гэж Дельфин мэдээд далайгаас ийн гуйжээ.

	— Ай амьдралын шим болсон далай минь, өнчин хоцорсон жаалуудыг өрөвдөж хайрлаач. Ой моддын дээгүүр уур манан бушуухан татаж орхиоч! Тэгэхгүй бол тагнуулын онгоц хөөрхий хар жаалуудыг олж цагаан арьст хэрцгий эздэд нь зааж өгч бариулах гээд байна гэжээ. Далай алгуурхан давалгаалж:

	— Сайн санаат чиний хүссэнийг одоохон гүйцэтгэе гэж гэнэ. Удалгүй далайн тэртээгээс хөөрсөн манан үүл болон хувирч ой дээгүүр гүн зузаанаар хөшиглөн татлаа. Тэгэхэд нисэгч өмнөх замаа харахгүй бачимдан:

	— Үүл, үүл, аюул, аюул! гэж радиогоор дохио өгснөө таг чиг болов. Онгоц ойд унаж шатжээ.

	Нисэх буудлын холбооныхон онгоц сүйрсэн мэдээ бүхий туузыг хаанд үзүүлсэнд,

	— Ээ чааваас, ээ чааваас. Тагнуулын онгоцгүй яаж дайтах билээ гээд мэдээ хүргэж ирсэн ахлагчийг хоёр хацрыг нь час час хийтэл хэд алгадаад ордноос хөөв.

	Тэр хооронд эрүүлч нохдод золгүй явдал тохиолдлоо. Ширэнгэ ойн ноход хуцалдах чимээгээр заан, бар цөм уурлаж, тэдний өмнөөс дайрав. Түрүүчийн нохойг заан хошуугаараа өргөж аваад тээр хол шидэв. Нөгөө нохой модонд өлгөгдөж гаслан гангиналаа. Барууд том мууран нүдээ эргэлдүүлэн биеэ хурааж байгаад огцом үсэрч цагдаа нохдыг хүчирхэг савраараа базан дарж унагаж байлаа. Хэдэн мөч өнгөрөхөд цагдаа нохдоос нэг нь ч амьд үлдсэнгүй.

	Халуун орны ширэнгэ ой хүртэл хөөрхий хар жаалуудыг өрөвдөж, танктай цэргүүдэд саад хийлээ. Танкнуудын замд аварга модод хөндөлдөж цааш явах аргагүй болгов. Танкнууд улайсталаа зүтгэсэн боловч нэг ч алхам урагшилж чадсангүй.

	Модод мөчрөөрөө сүүдэртээ хэвтэж байсан могойг өлгөж аваад цэргүүд рүү шидлэв. Могойнууд шидэгдсэндээ уурлаж цэргүүдийг хүзүү, бүсэлхий, хөлөөр нь ороогоод хатгаж гарлаа. Могойд хатгуулсан цэргүүд ёололдон унаж байв аа. Олон цэрэг, офицер айж балмагдан зэр зэвсгээ хаяж ум хумгүй зугтав. Танкнууд ч цөхрөөд ухарлаа. Танкнууд гинжээ хангинуулахдаа:

	— Гэмгүй жаалуудын хойноос хөдөлж бид нэр төрөө бузарлалаа гэж уухилж байв. Үдэш орой болсон хойно хааны цэргийн үлдэгдэл цус болчихсон буцаж ирлээ.

	Хаан цэргийнхээ бүтэлгүй эрэлд урам нь хугарсан боловч «хувьсгал» гэгч айхавтар юм зайллаа гэж сэтгэл нь жаахан онгойжээ.


ОЙН ГҮНД, ГОРХИНЫ ДЭРГЭД БОЛСОН НААДАМ

	 

	Бэлэг ачсан онгоцоо нуусан ойн цоорхойд Сүүлэнхүү хар жаалуудыг дагуулж авчрав. Нисэгч тэднийг алсаас таниад модны мөчир дамжин инээсээр газарт буулаа. Хар жаалууд их өлсжээ. Заримынх  нь гэдэс хонгинон дуугарч чих нь шуугих ажээ. Том өлсөж, ядраад хоёр хөл дээрээ найгаж байв. Сүүлэнхүү онгоцноос бэлгээ гаргаж хар жаалуудад түгээв. Жон удирдагчаараа бүх бэлгийг хүлээж аваад нөхдөдөө тун тэгш хуваалаа. Хүүхэд бүрд хиам, бяслаг, жимс, улаан лооль, боов боорцог ногдсон ажээ.

	— Би ийм амттай хиам ер идэж үзээгүй гэж Том амандаа бөвтнөв. Түүний нүд сэргэж, царайд нь гэрэл гийлээ. Өөр нэг жаал:

	— Миний нүд эрээлжлээд, газар цөмрөх гээд байх шиг санагдсан. Одоо зүгээр боллоо гэв. Тэгтэл мод дэлдэх чимээ гарлаа. Хар жаалуудын удирдагч Жон унасан модон дээр зогсоод:

	— Сүүлэнхүү биднийг өлсгөлөнгөөс аварлаа. Сүүлэнхүүд баяр хүргэе. Одоо цааш яаж амьдрах вэ? гэхэд,

	— Энд орон барьж сууцгаая. Эзэнд яасан ч эргэж очихгүй.

	— Тэгвэл ёстой зодуулж үхнэ гэж хар жаалууд шуугилдав.

	— Ёстой зөв! Ой дахь хотхонд сургууль ч байгуулж болно. Та нарт ном зааж өгөөч гэж би Ихмэдэхийг гуйя. Ихмэдэх юм, юм мэддэг их сайн жаал шүү гэж Сүүлэнхүү хэлэв.

	— Энд орон сууц ч барьж, сургууль ч байгуулъя. Тэгэх шив дээ хүүхдүүдээ гэж Жоныг уриалахад хар жаалууд хоёр гараа толгой дээрээ өргөн дэвхэцлээ.

	Хар жаалууд тун ажилсаг юм. Хэд, гурваараа мод зөөж, ойн гүнд орших нуурын эргэн тойрноос зэгс хулс авчирч элдэв сав, суулга, дэвсгэр гудас сүлжиж байв. Мужааны авьяастай хүүхдүүд ширээ, сандал хийх ажээ. Найз нараа ийм их ажилтай байхад Сүүлэнхүү орхин явж түвдсэнгүй, тэдэнд чадах ядахаараа тус болов. Тэр өглөөнөөс үдэш хүртэл Томтой хамт ойн гүнд орших нуураас загас барьж, хар жаалуудын хүнс бэлтгэнэ.

	Нэг удаа Том Сүүлэнхүү хоёр загас барьж, жимс түүж яваад хэдэн заантай тааралдлаа. Сүүлэнхүү заануудын өмнүүр гүйж очоод:

	— Заан гуай, заан гуай бидэнд мод зөөж туслаач. Байшин барих гэсэн юм гэж толгойгоо мэхэсхийн гуйв. Заан хошуугаараа эхлээд Сүүлэнхүүг дараа нь Томыг өргөж нуруун дээрээ суулгаад алгуурхан хөдөллөө. Тэр хэдэн заан замд дайралдсан хамгийн шулуун өөгүй модыг хошуугаараа өргөж, байшин барьж байгаа ойн цоорхойд авчрав. Тэр үед хар жаалууд яг байшингийнхаа нурууг тавих гэж байлаа. Тэгэхэд өргөгч цамхаг аргагүй үгүйлэгдэж, нурууны модыг яаж дээш нь гаргах вэ гэж хар жаалууд ярилцаж байв. Харин түүнийг мэдсэн юм шиг Заан авчирсан модоо тээр дээш нь өргөж байшингийн нурууг тавьж өглөө. Заан ингэж өргөгч цамхгийн үүрэг гүйцэтгэсэн болохоор барилгын ажил бүтэмжтэй болов.

	Хүүхдүүд баярласандаа зааныг чанамал жимсээр дайлсанд тэр сайн санаат адгуус түүнийг дуртай гэгчээр идэж орхижээ.

	Хэдэн өдрийн дараа олон тасалгаатай дан барилга бэлэн болов. Хар жаалууд баярлалдан барилгаа тойрон бүжиглэж, негр үндэсний дуу дуулав. Тэд горхины тунгалаг уснаас ханатлаа ууж, загасны хайрсан мах цадталаа идээд, шинэ сууцдаа тус тусынхаа орон дээр тавтай нойрсжээ.


СҮҮЛЭНХҮҮ МИНЬ ЗАМДАА САЙН ЯВААРАЙ

	 

	Өглөөний нар ойн цоорхойд тусахад хүүхдүүд сэрлээ. Тэд булгийн тунгалаг усаар нүүр гараа угаагаад биеийн тамирын дасгал хийв. Хар жаалууд ээлж ээлжээр тогооч хийж байх болжээ. Том Жон хоёрын дунд Сүүлэнхүү суучихсан хөөрөлдөж, аагтай цай ууна. Тэндхийн ойд цайны навч зөндөө ургадаг ажээ. Хүүхдүүд түүнийг түүж цай чанаж сурчээ. Нэг өдөр Том Сүүлэнхүү хоёр мөөг түүж яваад сүрхий үнэртэй далбагар ногоон навч үзжээ.

	— Энэ юуны навч вэ? гэж Сүүлэнхүүг асуухад Том:

	— Цайны навч байна. Ээж минь амьд байхдаа ийм навч ойгоос түүж ирээд сайхан амттай цай чанадаг байсан юм. Хөөрхий ээж минь гэж Том нүднээсээ нулимс дуслуулав. Сүүлэнхүү түүнийг өрөвдөөд дэмий л доошоо харж билээ. Том Сүүлэнхүү хоёр цайны навчийг ингэж олсон юм.

	Өглөөний цай удаан үргэлжиллээ. Учир нь, Сүүлэнхүүг үдэж мордуулах ёслол эндээс эхлэв. Сүүлэнхүүгийн өмнө хар арьст охид өөрсдийнхөө хийсэн амтат бялуу, жимсний ундаа тавьж:

	— Тавтай зооглоно уу! гэж хүндэтгэн мэхэсхийв. Жон модны үйсэн гүцтэй цай, үйсэн тавагтай бялуу Сүүлэнхүүд барьж,

	— Уу, уу. Ид, ид гэж шахна. Сүүлэнхүү халуун цай оочсоноо,

	— Ингэхэд та нар чинь ойд л бүгж суугаад байх хэрэг үү гэж Жоноос асуулаа.

	— Хаанаас даа. Би эрдэм ном сурч өсөж том болоод төрсөн нутгаа хааныхнаас чөлөөлнө. Энэ бол миний андгай тангараг шүү гэж Жоны нүд гялалзав.

	— Номын орны анд нөхөд чинь хэзээ ч та нарыг орхихгүй, дуртай цагтаа холбоо барина. Та нарын тэмцэлд тусална гээд Сүүлэнхүү суудлаасаа бослоо.

	Хар жаалууд Сүүлэнхүүг онгоцонд суухын өмнө:

	— Найз минь чамд их баярлалаа. Замдаа сайн яваарай! гээд ээлжлэн үнсэв.

	Сүүлэнхүүгийн суусан онгоцыг далд ортол хар жаалууд гараараа далласаар хоцорлоо.

	«Африкийн жаалууд та нарт аз жаргал ирнэ. Эх эцэг, ах дүү нартайгаа хамт элэг бүтэн өсөж торнин, эрдэм ном сурах цаг ирнэ. Аа тийм. Их мэдэхэд хурдхан хэл хүргэе. Хар жаалуудад тэр хичээл зааж байг» гэж Сүүлэнхүү бодсоор явлаа.

